Hyfforddi Athrawon ar sail Cyflogaeth yng Nghymru

Datganiad ar Flaenoriaethau Polisi – Blwyddyn Academaidd 2012/13

1. Trosolwg

1.1 Mae'r ddogfen hon yn amlinellu'r gofynion allweddol ar gyfer gweithredu'r Cynllun Hyfforddi Athrawon ar sail Cyflogaeth yng Nghymru yn y flwyddyn academaidd 2012/13. Amlinella hefyd y blaenoriaethau polisi a'r gweithdrefnau y mae'n rhaid i ddarparwyr hyfforddiant cychwynnol athrawon eu hystyried wrth reoli'r ddarpariaeth o hyfforddiant athrawon ar sail cyflogaeth.  

1.2 Mae Cynllun Hyfforddi Athrawon ar Sail Cyflogaeth 2011 (2011 Rhif 32) (“Cynllun 2011”) yn nodi gofynion statudol y Rhaglen Athrawon Graddedig (“RhAG”) a'r Rhaglen Athrawon Cofrestredig (“RhAC”) (gyda'i gilydd fe'u gelwir yn “y rhaglenni”), ac yn nodi sut y mae'r RhAG a'r RhAC i'w gweithredu yng Nghymru.  Yn 2012/13, bydd y RhAG yn gweithredu ar y sail a amlinellir yng Nghynllun 2011 ac yn unol â'r blaenoriaethau polisi a'r gweithdrefnau a amlinellir isod.  Ni fydd y RhAC yn gweithredu yn 2012/13.

1.3  Ar gyfer 2012/13 darparwyr achrededig hyfforddiant cychwynnol athrawon ("HCA") fydd yn gyfrifol am bob agwedd ar weithredu a gweinyddu'r RhAG (drwy'r canolfannau HCA
) a fydd yn gweithredu fel darparwyr HCA ar sail cyflogaeth ar gyfer yr holl leoedd ar y RhAG. 

2. Statws

2.1. Mae'r ddogfen hon yn amlinellu'r blaenoriaethau polisi a'r gweithdrefnau yng Nghymru mewn perthynas â'r RhAG ar gyfer y flwyddyn academaidd 2012/13. Fe'i hystyrir yn ddatganiad polisi gan Lywodraeth Cymru ac amlinella nifer a chategorïau'r lleoedd sydd ar gael ar gyrsiau hyfforddi athrawon ar sail cyflogaeth yn 2012/13 ynghyd â lefel y cyllid grant sydd ar gael. Mae'n pennu yn ogystal y grant hyfforddi a'r grant cyflog sydd ynghlwm â mathau penodol o leoedd, yn unol â pharagraff 15 o Gynllun 2011. 

3. Y lleoedd a gynigir yn 2012/13

3.1 Ar gyfer blwyddyn academaidd 2012/13 bydd y mathau canlynol hyn a'r nifer canlynol o leoedd ar gael i ysgolion drwy gyflwyno cais i'r canolfannau HCA ar gyfer lleoedd hyfforddi RhAG a fydd yn dechrau ar 1 Medi 2012 neu ar ôl hynny:-

(i) hyd at 30 o leoedd (10 fesul canolfan) ar gyfer ysgolion cynradd a gynhelir (boed y rhain yn lleoedd arferol am flwyddyn neu'n rhai byrrach), gyda grant hyfforddi o hyd at £4,500 tuag at gostau hyfforddi
(ii) hyd at 30 o leoedd ar gyfer ysgolion uwchradd, hyd at y cyfyngiad o ran y defnydd o leoedd a ddisgrifir ym mharagraff 4 isod. (gall y rhain fod yn lleoedd arferol am flwyddyn neu'n rhai byrrach),

3.2 O fewn y lleoedd cyffredinol ar y RhAG sydd ar gael yn y flwyddyn academaidd 2012/13, mae'n rhaid nodi'r cyfyngiadau canlynol:-

(i) hyd at 12 o leoedd (4 fesul canolfan) ar gyfer ysgolion uwchradd a gynhelir i gefnogi athrawon newydd sy'n hyfforddi yn y pynciau blaenoriaeth penodedig yn unig (mathemateg, ffiseg, cemeg, ieithoedd tramor modern a Chymraeg), gyda grant hyfforddi o hyd at £4,500 tuag at gostau hyfforddi a grant cyflog o hyd at £14,500.  Gellir cysylltu cemeg a ffiseg â chynnwys gwyddonol ehangach mewn ceisiadau, ond mae'n hollbwysig mai hwy yw'r prif elfennau; 

(ii) hyd at 9 o leoedd nas ariennir (3 fesul canolfan) ar gyfer ymgeiswyr nad oes ganddynt Statws Athro Cymwysedig ("SAC") ond sydd wedi'u cyflogi mewn ysgol a gynhelir yng Nghymru ers o leiaf blwyddyn ac sydd eisoes wedi'u cymhwyso'n llawn
 fel athrawon o'r tu allan i'r Ardal Economaidd Ewropeaidd
 neu'r Swistir, neu sydd â chymwysterau addysgu ym maes addysg bellach; a

(iii) hyd at 9 o leoedd nas ariennir (3 fesul canolfan) ar gyfer ymgeiswyr sy'n dymuno hyfforddi i addysgu pwnc galwedigaethol wrth gyflwyno'r cwricwlwm lleol ar gyfer disgyblion 14-19 oed mewn ysgolion a gynhelir, a lle y mae angen mawr am athro neu athrawes gymwys wedi'i bennu.  Ni ellir ond defnyddio'r lleoedd hyn ar gyfer pynciau uwchradd nad ydynt ar gael drwy gyrsiau HCA a allai arwain at statws SAC gan ddarparwyr HCA achrededig; 

DS: 

· ni fydd grantiau hyfforddi na grantiau cyflog ar gael ar gyfer lleoedd yng nghategorïau (ii) a (iii) uchod a bydd angen i'r darparwr hyfforddiant adennill yr holl gostau yn uniongyrchol oddi wrth yr ysgol
· gall nifer fach (hyd at 2 fesul canolfan) o blith cyfanswm y lleoedd nas ariennir yng nghategorïau (ii) a (iii) uchod gael eu defnyddio ar gyfer ysgolion annibynnol sy'n dymuno cefnogi athro neu athrawes i hyfforddi yn y pynciau blaenoriaeth penodedig yn unig (mathemateg, ffiseg, cemeg, ieithoedd tramor modern a Chymraeg);  

4. Y Broses Ymgeisio

4.1   Mae'n rhaid i'r holl geisiadau gael eu cyflwyno i ganolfan HCA.  Bydd canolfannau HCA yn gwbl gyfrifol am reoli'r ddarpariaeth o'r RhAG yn eu hardal yn 2012/13. Bydd y gwaith hwn yn cynnwys ystyried a chymeradwyo ceisiadau a phennu dyddiad cau ar gyfer derbyn ceisiadau; sicrhau bod yr holl ddatganiadau angenrheidiol a'r gwiriadau diogelu wedi'u gwneud; llunio a monitro cynllun hyfforddi'r hyfforddeion a ddylai fynd i'r afael yn benodol â gofynion yr hyfforddai unigol o safbwynt hyfforddiant; hyd y cynllun hyfforddi; ac asesiad terfynol yn unol â Safonau SAC a hysbysu Cyngor Addysgu Cyffredinol Cymru. 

4.2.   Mae'n rhaid i ganolfannau HCA gydymffurfio â thelerau'r polisi a'r datganiad blaenoriaeth hwn a hefyd â'r gofynion a nodir yng Nghynllun 2011.

4.3  Gall canolfannau HCA drosglwyddo rhifau rhwng canolfannau HCA eraill, cyn belled â'u bod o fewn y niferoedd cyffredinol a ddyrennir i bob categori o le hyfforddi yn unol â diffiniad paragraff 3.2 uchod. Serch hynny, ni ddylai unrhyw hyfforddeion ychwanegol, dros ac uwchlaw'r terfynau hyn, gael eu derbyn i hyfforddi o dan Gynllun 2011 yn 2012/13 o dan unrhyw amgylchiadau.  

4.4   Bydd copi o'r Datganiad hwn yn ymddangos ar wefan y Fforwm Recriwtio Addysg a Hyfforddi Athrawon, ynghyd â manylion cyswllt y staff o fewn y canolfannau HCA sydd ynghlwm â phrosesau'r RhAG.

4.5   Dylai canolfannau HCA nodi y croesewir yn arbennig geisiadau oddi wrth ysgolion cyfrwng Cymraeg.  O ran y rhaglenni uwchradd, hoffem hefyd dderbyn ceisiadau ar gyfer addysgu Cymraeg fel pwnc.

4.6   Ni all ysgol ond gyflwyno hyd at dri chais i ganolfan HCA.  

5. Y grantiau hyfforddi a'r grantiau cyflog sydd ar gael

5.1   Mae grantiau hyfforddi yn 2012/13 ar gael i ganolfannau HCA sy'n darparu hyfforddiant at ddibenion y RhAG, er mwyn talu costau'r hyfforddiant hwnnw'n llwyr neu'n rhannol.  Nid yw grantiau hyfforddi ond ar gael ar gyfer y lleoedd a restrir ym mharagraffau 3.1(i) a 3.2(i). 
5.2   Mae lefelau'r grant hyfforddi o £4,500 yn seiliedig ar hyfforddiant ar gyfer hyfforddai am flwyddyn gyfan, yn amser llawn, yn yr ysgol.  Caiff rhaglenni byr eu hariannu pro rata.  Caiff rhaglenni lle y mae hyfforddai yn cael ei gyflogi'n rhan-amser eu hariannu ar gyfradd gyfatebol, pro rata (e.e. byddai lle amser llawn am un tymor ar RhAG yn costio £1,500 - traean o £4,500 - a byddai lle rhan-amser ar RhAG am 50% o'r oriau dros ddau dymor hefyd yn costio £1,500).

5.3   Gallai Llywodraeth Cymru ei gwneud yn ofynnol i ganolfan HCA ad-dalu rhan o unrhyw grant hyfforddi neu'r cyfan ohono os bydd y cyfnod o hyfforddiant, am ba bynnag reswm, yn fyrrach na'r cyfnod a bennwyd adeg dyfarnu'r grant.  Y swm y bydd gofyn ei ad-dalu am unrhyw grant a ddarparwyd fydd unrhyw arian grant nad oedd wedi'i ddefnyddio pryd y daeth yr hyfforddiant i ben.  

5.4  Caiff y grant hyfforddi ei dalu i'r ganolfan HCA a chaiff ei reoli ganddo ar gyfer darparu'r rhaglen hyfforddi. Ni chaiff arian y grant hyfforddi ei drosglwyddo i'r ysgol sy'n cyflogi'r hyfforddai.  
5.5   Mae grantiau cyflog ar gael yn 2012/13 ar gyfer ysgolion uwchradd a gynhelir sy'n cynnig lleoedd RhAG a restrir ym mharagraff 3.2(i) er mwyn cefnogi athrawon newydd sy'n hyfforddi yn y pynciau blaenoriaeth penodedig yn unig (mathemateg, ffiseg, cemeg, ieithoedd tramor modern a Chymraeg).  Fe'u hystyrir yn gyfraniad tuag at gostau'r ysgol o gyflogi personau ar y lleoedd hynny.  Nid eu bwriad yw talu'r holl gostau cysylltiedig ac nid ydynt yn daliad ar gyfer yr unigolyn dan sylw.
5.6   Mae lefelau'r grant cyflog o £14,500 yn seiliedig ar hyfforddai sy'n hyfforddi am flwyddyn gyfan, yn amser llawn, yn yr ysgol.  Caiff rhaglenni byrrach neu raglenni lle y caiff hyfforddai ei gyflogi'n rhan-amser eu hariannu ar sail pro rata, yn unol â'r trefniadau ar gyfer grantiau hyfforddi a amlinellir ym mharagraff 5.2.

5.7  Bydd Llywodraeth Cymru yn talu'r grant hyfforddi i'r ganolfan HCA. Y ganolfan hon fydd yn gyfrifol am ddarparu'r cyllid hwnnw i'r ysgolion perthnasol.  Bydd ffi weinyddol o £120 yn cael ei ddarparu i'r canolfannau HCA am bob lle ar RhAG a gefnogir gan grant cyflog. Adlewyrcha hyn y gwaith gweinyddol sydd ynghlwm â threfnu'r taliad cyflog i'r ysgol arweiniol berthnasol.  
5.8     Gallai Llywodraeth Cymru ei gwneud yn ofynnol i ganolfan HCA ad-dalu rhan o unrhyw grant cyflog neu'r cyfan ohono os bydd y cyfnod o hyfforddiant, am ba bynnag reswm, yn fyrrach na'r cyfnod a bennwyd adeg dyfarnu'r grant.  Bydd y swm y bydd gofyn ei ad-dalu am unrhyw grant cyflog a ddarperir yn cyd-fynd â chanran hyd y rhaglen hyfforddi wreiddiol nad ymgymerwyd â hi.  O dan amgylchiadau o'r fath byddai angen i ganolfannau HCA geisio adennill swm cyfatebol oddi wrth yr ysgolion dan sylw.  

6. Nodiadau ynghylch dyletswyddau ysgolion i gyflogi hyfforddeion

6.1  Mae'n rhaid i bob ysgol a gynhelir sy'n cyflogi athrawon ar le hyfforddi RhAG dalu cyflog i'r hyfforddai ynghyd ag unrhyw gostau eraill a amlinellir yn Nogfen Tâl ac Amodau Athrawon, dalu ar bwynt 1 neu uwch ar raddfa gyflog athrawon heb gymhwyso, a chydymffurfio ag unrhyw ofynion a deddfwriaeth eraill ynghylch cyflogaeth sydd mewn grym ar hyn o bryd.   

6.2 Mae gofyn i'r canolfannau HCA wirio statws cyflogaeth yr holl hyfforddeion sydd ar y rhaglen cyn cymeradwyo rhaglen hyfforddi. Mae'r gofyniad hwn yn berthnasol i bob lle hyfforddi, os ydynt yn cael eu hariannu gan grant ai peidio. Dylai'r gymeradwyaeth gael ei dal yn ôl neu'i gwaredu os na chydymffurfir â'r gofyniad hwn. Ni ddylai unrhyw geisiadau gan ymgeiswyr sy'n ariannu eu hunain gael eu hystyried ar unrhyw gyfrif.
6.3 Bydd angen cymorth ychwanegol, arweiniad a chynllun hyfforddi trefnus ar unigolion wrth iddynt hyfforddi fel y gallant fodloni Safonau'r SAC ar ddiwedd eu rhaglen hyfforddi. Mae'n rhaid i drefniadau gweithio'r hyfforddeion eu galluogi i fynd ati i fodloni Safonau'r SAC ynghyd â gofynion Cynllun 2011.  

6.4 Mae'n rhaid i ysgolion gyflogi hyfforddeion a all addysgu pynciau y mae ganddynt gymwysterau addas ar eu cyfer ac a addysgir fel rhan o'r cwricwlwm cenedlaethol neu ar lefel arholiadau cyhoeddus. 

7.  Gofynion penodol Cynllun 2011 

7.1   Dylai'r hyfforddiant gyd-fynd â'r gofynion penodol a amlinellir yn Atodiad A i Gynllun 2011 ac â thelerau a gofynion cyffredinol Cynllun 2011 a'r datganiad blaenoriaethau polisi hwn. Mae'r gofynion yn cynnwys darpariaeth benodol ar gyfer hyfforddeion i:- 

· gael cyfle i addysgu ar draws dau neu fwy o gyfnodau allweddol / ystodau oedran dilynol

· addysgu mewn o leiaf ddwy neu fwy o ysgolion

· treulio 10 diwrnod yn derbyn hyfforddiant a arweinir gan Brifysgol, yn unol â chyfarwyddyd y Ganolfan HCA

· treulio 50 diwrnod yn derbyn hyfforddiant mewn ysgol yn unol â chyfarwyddyd y mentor ysgol (mae'n rhaid i'r hyfforddiant hwn fod yn ychwanegol at yr amserlen addysgu)

Amser mewn ail ysgol

7.2 Mae'r gofynion statudol ar gyfer darparu cyrsiau HCA mewn sefydliadau addysg uwch yn pennu bod yn rhaid i bob athro neu athrawes dan hyfforddiant ennill profiad mewn o leiaf ddwy ysgol fel rhan o'u lleoliadau addysgu ymarferol. Mae hyn yn llai syml i hyfforddeion ar gyrsiau hyfforddi athrawon ar sail cyflogaeth, gan y cânt eu cyflogi fel athrawon gan ysgol. Serch hynny, byddai defnyddio ysgolion eraill, er enghraifft, amser mewn ysgol â chefndir economaidd-gymdeithasol gwahanol i'r ysgol hyfforddi, yr ysgol gynradd neu uwchradd sy'n bwydo'r ysgol arweiniol, neu unrhyw brofiad arall mewn ysgol y cred y Ganolfan HCA ei fod yn briodol, yn fuddiol i ddatblygiad cyffredinol hyfforddai.  Mae Cynllun 2011 yn cynnwys gofyniad penodol sy'n nodi bod yn rhaid i hyfforddeion dreulio cyfnod o hyfforddiant mewn ail ysgol a/neu ysgol arall. Byddem yn argymell bod yr hyfforddeion yn treulio o leiaf 10 diwrnod yn y lleoliadau hyn, er mwyn cydymffurfio â'r gofyniad hwn.

Hyfforddiant a arweinir gan Brifysgol 

7.3   Mae sawl mantais ynghlwm â'r ffaith mai'r darparwyr HCA, yn hytrach nag ysgolion unigol, fydd yn gyfrifol am bob agwedd ar y cynllun hyfforddi athrawon ar sail cyflogaeth. Bydd hyn o gymorth â chodi safonau, sefydlu arferion cyffredin ac arolygu safonau. 

7.4   Er mwyn manteisio i'r eithaf ar hyn, a chysylltu hyfforddeion â'r gymuned ehangach o HCA yn hytrach na'u bod yn gweithio fel unigolion, ceir gofyniad yng Nghynllun 2011 sy'n pennu y dylid ymgymryd ag o leiaf 10 diwrnod o hyfforddiant y flwyddyn o dan arweiniad Prifysgol. Gallai'r hyfforddiant hwn gael ei ddarparu mewn prifysgol neu leoliad arall sy'n galluogi hyfforddeion i drafod â'i gilydd a chyfarfod â hyfforddeion eraill sydd ar gynlluniau hyfforddi athrawon ar sail cyflogaeth neu â myfyrwyr ar gyrsiau HCA prif ffrwd.  Byddai hyn yn galluogi hyfforddeion, er enghraifft, i fynychu darlithoedd ar y cyd â myfyrwyr ar gyrsiau HCA prif ffrwd ynghylch addysgeg neu ynghylch gwella gwybodaeth am bynciau. Gallent hefyd fynychu sesiynau grŵp dan arweiniad tiwtor â hyfforddeion eraill ar gynlluniau hyfforddi athrawon ar sail cyflogaeth.
7.5   Mae gofyn hefyd i hyfforddeion gwblhau 50 o ddyddiau o hyfforddiant mewn blwyddyn (pro rata) mewn ysgol, sy'n cynnwys lleoliad gwaith mewn ysgol(ion) arall/eraill. Bydd y dyddiau hyn yn ychwanegol at amserlen addysgu'r hyfforddai.
8. Hyfforddi'n rhan-amser

8.1   Wrth ystyried y cynllun hyfforddi ar gyfer hyfforddai rhan-amser, dylai canolfannau HCA sicrhau y bydd yr hyfforddai yn cael cyfleoedd i chwarae rhan yr un mor lawn â hyfforddai amser llawn ymhob agwedd ar waith yr ysgol; a hefyd sicrhau y bydd yr hyfforddai yn gallu ennill yr un faint o brofiad yn yr ystafell ddosbarth ynghyd â hyfforddiant arall â hyfforddai cyfatebol amser llawn.  

8.2   Nid yw'n debygol y bydd y rhai sy'n gweithio am lai na 60% o'r wythnos ysgol, beth bynnag y bo eu profiad blaenorol o addysgu, yn gallu cyflawni SAC yn yr un cyfnod â'r rhai sy'n gweithio'n amser llawn.  O'r herwydd gallai ceisiadau gael eu hystyried ar gyfer rhaglenni hirach i athrawon rhan-amser.

9.   Cyfyngiadau ynghylch dilyn y RhAG

9.1 Nid yw'n bosibl ar hyn o bryd i berson ymuno â'r RhAG fel athro neu athrawes anghenion arbennig. Gall hyfforddeion addysgu dosbarthiadau anghenion arbennig yn ystod eu Rhaglen ond mae'n rhaid iddynt hefyd addysgu dosbarthiadau prif ffrwd, gan gynnwys dosbarthiadau cyfan. 

9.2   Ni all hyfforddiant mewn uned cyfeirio disgyblion na hyfforddiant mewn sefydliad addysg bellach fod yn rhan o raglen gymeradwy.

10. Ysgolion annibynnol

10.1 Gall ysgolion annibynnol hyfforddi athrawon drwy'r RhAG, cyn belled â bod eu hyfforddeion yn addysgu'r Cwricwlwm Cenedlaethol ar draws dau ystod oedran dilynol a'u bod yn bodloni gofynion y Cynllun Hyfforddi Athrawon ar Sail Cyflogaeth a bennir yng Nghynllun 2011. 

10.2  Ni fydd ysgolion annibynnol yn gymwys i hawlio unrhyw arian cyhoeddus ac mae'n rhaid i'r ysgol dalu unrhyw gostau hyfforddi a chostau asesu. 

Ionawr 2012 

� 	Mae'r rhain yn ddarparwyr HCA achrededig sy'n gweithio mewn partneriaeth: SEWCTET, NMWTET a SWWTET


� 	Golyga 'cymhwyso'n llawn' eu bod wedi cwblhau'n llwyddiannus raglen o hyfforddiant proffesiynol ar gyfer athrawon mewn unrhyw wlad y tu allan i'r Ardal Economaidd Ewropeaidd neu'r Swistir ac a gydnabyddir fel rhaglen hyfforddi o'r fath gan yr awdurdod cymwys yn y wlad honno


� 	Mae'r Ardal Economaidd Ewropeaidd yn cynnwys aelod-wladwriaethau'r Undeb Ewropeaidd, Norwy, Gwlad yr Iâ a Liechtenstein.





